
BASES DO I PREMIO DE PINTURA “CONCELLO DE SAN SADURNIÑO” 

O I Premio de Pintura “Concello de San Sadurniño” insírese nunha estratexia cultural consolidada 
que busca a posta en valor do territorio a través da creación artística.

Esta nova iniciativa complementa proxectos de referencia como o Chanfaina Lab, unha 
experiencia de creación audiovisual colectiva que, tras dez edicións, transformou o concello nun 
escenario para o cinema contemporáneo. Mentres o Chanfaina Lab utiliza as curtas para 
documentar a memoria e a paisaxe, o premio de pintura traslada este obxectivo ás artes 
plásticas, priorizando aquelas obras que retraten especificamente a paisaxe e o patrimonio de 
San Sadurniño.

A actividade expositiva do concello, aproveitando o espazo da galería, serve de soporte e 
antecedente a este certame; xa que se mantén unha programación estable, reforzando o vínculo
entre os creadores locais e o espazo institucional.

O Concello de San Sadurniño, na súa liña constante de fomento, desenvolvemento e promoción 
das artes plásticas, convoca para o presente ano, co asesoramento da Sociedade Artística Ferrolá 
(SAF), o I Premio de Pintura “Concello de San Sadurniño” de acordo coas seguintes bases:

1ª. Participantes e Temática 

Poderán participar todas as persoas interesadas que o desexen, sen límite de idade. As obras 
deberán ser exclusivamente pinturas en calquera técnica (óleo, acrílico, acuarela, técnica mixta, 
etc.), de temática libre dentro do concepto obrigado da PAISAXE, PATRIMONIO OU CONTORNA
GALEGA.

O xurado valorará prioritariamente aquelas obras que traten especificamente sobre a paisaxe, o 
patrimonio ou a contorna do Concello de San Sadurniño. O formato das obras será libre.

2ª. Obras Inéditas e Autoría 

As obras presentadas serán estritamente inéditas, orixinais e de autoría propia. Non poderán 
ter sido premiadas noutros certames, estar pendentes de fallo en calquera outro concurso, ou ter
sido expostas ou publicadas en ningún soporte (físico ou dixital) con anterioridade á data de 
resolución deste premio.

3ª. Inscrición e Documentación 

As candidaturas poden presentarse por dúas vías: presencialmente na Casa da Cultura de San 
Sadurniño ou no correo electrónico agustin.perez@sansadurnino.gal 



Deberá achegarse:

● Unha fotografía en cor, de bo tamaño e calidade, da obra que se presenta.
● Un documento que acompañe á fotografía coa seguinte información: título, técnica, 

medidas, valoración en euros, autoría con nome e apelidos, DNI, domicilio, teléfono e 
correo electrónico.

● Un breve historial curricular da persoa participante (máximo un folio).

4ª. Prazo de Presentación

O prazo para a presentación e achega da documentación finalizará o día 31 de agosto de 2026.

5ª. Selección e Xurado 

Unha vez recibida a documentación, unha Comisión, nomeada para o efecto, seleccionará as 
obras que serán expostas na sala do propio Concello. Esta mesma Comisión actuará 
posteriormente como Xurado de Calificación, valorando a calidade técnica e a vinculación coa 
paisaxe galega e local. Está comisión estará composta por:

- Dúas persoas nomeadas pola SAF.
- O técnico de cultura do Concello de San Sadurniño.
- Dúas persoas nomeadas polo Concello con titulación en belas artes.

6ª. Envío de Obras

Comunicarase a preselección a todas as persoas participantes. A autoría seleccionada deberá 
enviar a obra admitida, debidamente enmarcada ou con listón sinxelo, ao Concello de San 
Sadurniño antes do venres día 2 de outubro de 2026.

7ª. Exposición 

Coas obras seleccionadas realizarase unha exposición na sede do Concello de San Sadurniño, 
que terá lugar dende o luns 5 de outubro ata o venres 13 de novembro de 2026.



 
8ª.Responsabilidade 

O Concello de San Sadurniño e a SAF comprométense a velar pola integridade das obras. Non 
obstante, non responderán de posibles desperfectos ou danos causados por motivos de forza 
maior ou alleos á vontade da organización. Recoméndase ás persoas participantes a 
contratación de seguros privados se o consideran oportuno.

9ª. Premios 

O fallo do xurado farase público no acto de inauguración da exposición das obras seleccionadas 
o venres día 9 de outubro ás 18.30 h na galería do concello. Para as obras premiadas establécese 
a seguinte dotación económica:

● Primeiro Premio: 900 euros.
● Segundo Premio: 500,00 €.

Os premios están suxeitos, se fora o caso, ás retencións fiscais correspondentes.

10ª. Propiedade e Dereitos de Autoría

● Obra premiada: As dúas obras galardoadas pasarán a ser propiedade do Concello de San
Sadurniño, que adquirirá a súa propiedade física. Así mesmo, a persoa autora cede ao 
Concello, de xeito non exclusivo e por tempo indefinido, os dereitos de reprodución, 
distribución e comunicación pública da obra para fins culturais, promocionais ou 
turísticos, citando sempre a autoría da mesma.

● Obras seleccionadas: As persoas participantes ceden ao Concello e á SAF o dereito de 
fotografar e publicar as imaxes das pezas seleccionadas única e exclusivamente para a 
promoción da exposición, o catálogo do premio ou a difusión do evento en medios de 
comunicación e redes sociais.

11ª. Retirada de Obras

Unha vez finalizada a exposición, as obras non premiadas deberán ser retiradas polas persoas 
propietarias nun prazo máximo dun mes. Transcorrido ese tempo, o Concello declina toda 
responsabilidade sobre as mesmas.

12ª. Aceptación das Bases 

O feito de concorrer a este certame implica a total aceptación das presentes bases.

